Azərbaycanlı uşaqlar müharibə qurbanı kimi

İyulun 4-də Füzuli rayonunun Alxanlı kəndində ermənilər tərəfindən öldürülən 2 yaşı hələ tamam olmamış Zəhranın  faciəsi  son 20 ildə azərbaycanlı uşaqların  öldürülməsi, girov götürülməsi ilə bağlı tarixçəmizə nəzər salmağa vadar etdi.

Təəssüf ki, Azərbaycan da  müasir tarixinin son 20 ilini müharibə şəraitində yaşayır.  1988-1994-cü illərdə erməni terror qrupları və silahlı birləşmələri minlərlə Azərbaycan uşağının vəhşicəsinə qətlə yetirilməsinə, yaralanmasına, itkin və əsir düşməsinə, eləcə də bir və ya hər iki valideynini itirməsinə səbəb olmuşdur. Bu barədə yüzlərlə fakt vardır. Beynəlxalq güclər və erməni lobbisi tərəfindən qondarılmış bu münaqişə nəticəsində daha çox itki və əzab-əziyyətə, psixoloji zərbələrə məruz qalan qaçqın və məcburi köçkün övladları olsa da, digər şəhər və bölgələrdə də ata, yaxud anaları şəhid, yaxud əlil olmuş on minlərlə uşaq var ki, onlar da Qarabağ savaşının qurbanları hesab edilirlər.

1988-1989-cu illərdə Qərbi Azərbaycanda (indiki Ermənistand ərazisində) yaşayan 250 mindən çox azərbaycanlının qovulması, yəni etnik təmizləmə əməliyyatları nəticəsində qətlə yetirilən 216 azərbaycanlının 23-ü uşaq olmuşdur. 1992-ci il fevralın 26-da baş vermiş Xocalı soyqırımı nəticəsində öldürülənlərdən 63-ü uşaqdır. Həmin faciə zamanı 25 uşaq hər iki valideynini, 130-u isə bir valideynini itirmişdir. Ümumilikdə Qarabağ münaqişəsində 195 azərbaycanlı uşaq öldürülüb.

1988-1994-cü illərdə itkin düşmüş 4566 azərbaycanlıdan 53-ü uşaq olub. 1 yanvar 2014-cü il tarixə olan məlumata görə, əsir və girov götürülməsi məlum olan 877 nəfərdən 22 uşaq bu günədək Ermənistanda əsirlikdədir. Əsir və itkin düşmüş, girov götürülmüş vətəndaşlarla əlaqədar Dövlət Komissiyasının 1.03.2004-cü il tarixli məlumatında bildirilir: “Münaqişə zonasında əsir və girov götürülməsi faktı ermənilər tərəfindən danılan şəxslərdən 18 nəfəri 14 yaşına qədər olan uşaqlardır. Girov götürülən zaman onlardan ən böyüyü — Gülafə 14 yaşında, ən kiçiyi Məhsəl isə cəmi ay yarımlıq idi. Girov götürüləndən sonrakı taleyi məlum olmayan bu 18 uşaq valideynləri və qohumları tərəfindən axtarılır”.

Həm torpağını, həm anasını, həm də gözlərini itirmiş laçınlı Nurlanə…

1993-cü il martın 31-də Kəlbəcər işğal olunarkən Laçın rayonunun mühasirədə qalmış Şamkənd kəndindən olan müəllimə 20 yaşlı Səma Kərimova 2 yaşlı qızı – Hümbətova Nurlanə ilə birlikdə girov götürülmüşdür. Girovluqda olduğu müddətdə digər əsir və girovların, eləcə də qolundan yaralı vəziyyətdə girov götürülmüş körpə uşağı Nurlanənin üzləşdiyi əzablara, həmçinin, özünün məruz qaldığı mənəvi işgəncələrə dözməyən və ölümü əsirlikdən üstün tutan Səma Kərimova 15 may 1993-cü il tarixdə özünə qəsd etmiş, beləliklə, Nurlanə və qardaşı Rüfət Hümbətov anasız qalmışlar. 4 aylıq əsirliyin sonunda ermənilərin boyun nahiyəsinə avtomat qundağıyla vurduqları zərbələr nəticəsində Nurlanə bu günədək 8 dəfə cərrahi əməliyyata məruz qalsa da, görmə qabiliyyətinin cüzi faizi bərpa olunmuşdur. Nurlanə Nursuz imzası ilə şeirlər yazan şəhid övladı 2012-ci il mayın 18-də dünya ictimaiyyətinə və Ermənistan başçısı Serj Sarkisyana kəskin müraciət ünvanlamışdır. Qardaşı Rüfət isə 20 ildən çox özgə qapılarında və yataqxanada yaşadığı əzablı, anasız qaçqın həyatı sayəsində şəkər xəstəliyinə düçar olmuşdur.

Əmirova Xəzəngül Təvəkkül qızı: Xocalı işğal olunan zaman erməni silahlıları onun ailəsini bütünlüklə girov götürmüşdür. Ermənilər Xəzəngülün anası Rayanı, 7 yaşlı bacısı Yeganəni və xalası Göyçəni güllələyib, atası Əmirov Təvəkkülü isə üstünə benzin tökərək yandırmışlar.

Erməni həkimlər 10 yaşlı Şövqinin bazu sümüyünü çıxarıblar…

İmarət Məmişovanın ifadəsinə görə, o Kəlbəcər rayonunun işğalı zamanı iki azyaşlı uşağı ilə girov götürülmüşdür. İmarət Məmişovanın gözləri qarşısında ermənilər səkkiz mülki şəxsi, o cümlədən, onun səkkiz yaşlı oğlu Talehi güllələmiş və meyitləri yandırmışlar. Bundan sonra ermənilər onun özünü, 10 yaşlı oğlu Yadigarı, digər qadın, uşaq və qocaları Xankəndinə apararaq dəhşətli işgəncələrə məruz qoymuşlar. Girov götürülərkən 3 yaşı olan Şövqi Xaqani oğlu Əliyevin (24.07.1993) bazu sümüyü Xankəndində erməni həkimləri tərəfindən çıxarılıb, nəticədə Şövqi ömürlük şikəst olub.

Kəlbəcər rayonunun işğalı zamanı girov götürülən (31.03.1993) Gülcamal Quliyevanın yenicə dünyaya gəlmiş oğlu Arzu Hacıyevə erməni həkimi Aida Serobyan naməlum tərkibli iynələr vurub. Nəticədə Arzu Hacıyev ömürlük şikəst qalıb. A.Hacıyev 2003-cü ilin may ayında 10 yaşında vəfat edib.

15 yaşlı Nəzakətin gözləri qarşısında atasının qulaqlarını kəsiblər…

Ermənilər 15 yaşlı girov Nəzakət Məmmədovanın gözləri qarşısında atasına dəhşətli işgəncələr verib, onun qulaqlarını kəsib, anası hədə və şantajlara dözməyərək dəli olub, qızın özünü isə 4 min rus rubluna ailəsinə satıblar.

Ağdam rayonunun keçmiş sakini, milliyyətcə rus olan, erməni əsirliyində hədsiz işgəncələrə məruz qalmış Vladimir İvanoviç Şevelyov 1993-cü ildə Ağdam rayonunun işğalı zamanı Ağdam kanalının yanında saysız-hesabsız qadın və uşaq meyiti gördüyünü bildirir.

Atəşkəs dövründə də ermənilər uşaq qətllərini davam etdirmişlər

1994-cü ildə uşaq oyuncağına partlayıcı maddə quraşdıraraq Tovuz rayonu ərazisindən axan çaya buraxan ermənilər rayonun Ermənistanla həmsərhəd Əlibəyli kəndində iki uşağın ölümünə və birinin yaralanmasına bais olmuşlar. 2011-ci ilin martın 8-də Ağdamın cəbhə xəttində yerləşən Orta Qışlaq kəndində öz həyətində dostları ilə oynayan atasız böyümüş, ailənin tək övladı olan 9 yaşlı Fariz Bədəlov erməni snayperinin gülləsinə tuş gələrək həlak olmuşdur. 2011-ci ilin iyulunda yenə də Tovuz rayonunun Əlibəyli kəndində çaydan tapdığı oyuncağın içindəki partlayıcı qurğunun işə düşməsi nəticəsində 13 yaşlı Şahmalıyeva Aygün Zirəddin qızı həyatını itirmişdir. Və s. və i.a.

Müharibə illərinin ağrısı hələ də yaşanmaqdadır…

I Qarabağ savaşı bitdikdən sonra – 1994-cü ilin mayında atəşkəs barəsində saziş bağlandıqdan sonra dövlətimiz neft-qaz gəlirləri sayəsində vətəndaşların, o cümlədən, uşaqların həyat şəraitinin yaxşılaşdırılması istiqamətində bir sıra tədbir və layihələr həyata keçirmişdir. Beynəlxalq təşkilatlar, o cümlədən, YUNİSEF də xüsusən qaçqın uşaqlara müxtəlif səpkili yardımlarla dövlətə dəstək olmuşdur. Son 10-15 ildə çadır şəhərcikləri ləğv edilmiş, çadırlarda eləcə də vaqon, yataqxana, dövlət idarələrində, qurma evlərdə yaşayan 10 minlərlə məcburi köçkün ailəsi yeni mənzillərə köçürülmüşdür. Bütün bu tədbirlər qaçqın və məcburi köçkün övladlarının reabilitasiyasına müsbət təsir göstərmişdir. Lakin artıq özləri dünyaya övlad gətirməkdə olan 1988-1994-cü illərin müharibə uşaqları o illərin bir çox psixoloji, fizioloji zərbələrini bu gün də yaşamaqdadırlar. Bu şikəst, görmə, eşitmə, nitq və s. qabiliyyətlərində qüsur olan kişi və qadınlar məhz o illərin didərgin uşaqlarıdır..

Qaçqın uşaqların ölüm səviyyəsi digərlərindən 3-4 dəfə çox olub…

Uzun illər həyat şəraiti və sanitariya baxımından yararsız yerlərdə yaşamaları məcburi köçkünlərin və övladlarının bir sıra xəstəliklərə düçar olmasına gətirmişdir. “Yoxsulluğun azaldılması və iqtisadi inkişaf üzrə Dövlət proqramı”nın hesabat hissəsində qeyd edilir ki, ağır məişət şəraitində yaşamaları və təmiz içməli su əldə etmək imkanlarının olmaması səbəbindən 40 min nəfər məcburi köçkün qadın müxtəlif xəstəlikdən (mədə-bağırsaq, virus infeksiyaları, dəri xəstəlikləri, malyariya, difteriya, qarın yatalağı, sinir xəstəlikləri, vərəm, qanazlığı, şəkər və s.) əziyyət çəkib, nəticədə uşaqlar və yeni doğulmuş körpələr arasında da xəstələnmə halları artıb. Buna görə də məcburi köçkun əhali arasında uşaq ölümü səviyyəsi ölkə üzrə olan orta göstəricidən 3-4 dəfə çox olub.

Köçkün əhali qrupundan olan qadınlar və uşaqlar daha həssas qruplar hesab edilirlər. Məcburi köçkünlərin təxminən 200 min nəfərini uşaqlar təşkil edirlər… Köçkün məktəblərinin bəziləri vaqonlarda, qurma evlərdə, qeyri-münasib obyektlərdə fəaliyyət göstərib. Sinif otaqları çatışmadığı üçün dərslər 2-3 növbəli keçirilib. Bunlar isə tədrisin keyfiyyətinə də mənfi təsir göstərib.

Çadırlarda 4200 uşaq dünyaya gəlib…

1992-2007-ci illər ərzində çadır şəhərciklərində 4 min 200 uşaq dünyaya gəlib. Çadır şəhərciklərində doğulan həmin uşaqlar da qaçqınlıq taleyi yaşayırlar. Müharibənin dəhşətlərini görərək, psixoloji travma alan 300-500 min uşağın isə sosial reabilitasiyaya ehtiyacı var. Uşaq Hüquqlarını Müdafiə Liqasının  mətbuata verdiyi açıqlamaya görə, Azərbaycanda yaşayan təxminən 3 milyon uşağın mövcud problemlərinin 45 faizi, ümumi sayın yalnız 10 faizini təşkil edən qaçqın uşaqların üzərinə düşür.

Qaçqın uşaqların 70,2 faizi risk qrupuna daxil edilib…

Azərbaycan Tibb Universiteti Uşaq Xəstəlikləri kafedrasının müdiri, professor İbrahim İsayev və digər əməkdaş tibb elmləri namizədi Sevinc Hüseynova 2010-cu ildə Gəncə şəhərində məskunlaşan məcburi köçkün (qaçqın) uşaqlarının sağlamlıq və şəxsiyyət xüsusiyyətlərinin vəziyyətini araşdıran hesabat hazırlayıblar. Tədqiqat zamanı Azərbaycanın Gəncə şəhərində fəhlə və tələbə yataqxanalarında məskunlaşmış Dağlıq Qarabağ bölgəsindən 7 yaşdan 17 yaşadək olan 342 məcburi köçkün uşaq müayinə olunub. Müayinə olunmuş uşaqların yalnız 8,2% praktiki sağlam çıxıb, 70,2% risk qrupuna daxil edilib və 21,6 faizində müxtəlif xroniki xəstəliklər aşkar edilib. Aparılmış tədqiqat işinin nəticələri göstərib ki, məcburi köçkün uşaqları uzun müddət təsir göstərən qeyri-adi həyat şəraiti orqanizmdə “distress” yaradaraq, müxtəlif patoloji halların inkişafı ehtimalını artırır. Bu, məcburi köçkün uşaqlarında sosial adaptasiya prosesinin vəziyyətinə təsir göstərir. Belə uşaqlar narahat, özünə güvənməyən, ünsiyyətə girməyən, kollektivə çox çətin uyğunlaşan, fəal həyatı sevməyən, çox həssas, utancaq, hər şeyə şübhə ilə yanaşan, ətrafdakılara biganə, küsəyən, pessimist, çox vaxt tərs xüsusiyyətləri ilə səciyyələnir. Onların sosial adaptasiyaları çox zəif olur, peşə seçimində çətinlik çəkirlər, çətinliklərlə üzləşəndə isə müxtəlif neqativ hallar və psixosomatik xəstəliklərin, eləcə də intiharların başvermə ehtimalı artır.

Sevinc Kərimova

